
Athygli Alta ehf var vakin nýlega á því að óskað væri eftir umsögnum um frumvarp til laga um 
landmælingar og grunnkortagerð, 560. þingmál. Fyrirtækið fagnar því að fá tækifæri til að veita 
umsögn enda snertir frumvarpið beint viðfangsefni og þjónustu fyrirtækisins, sem 
ráðgjafarfyrirtækis í skipulagsmálum.

Eins og getið er um í greinargerð með frumvarpinu átti Alta nokkurn þátt í því að vekja athygli á 
þeim vanda sem frumvarpinu er ætlað að leysa. Meðal viðfangsefna Alta er mótun 
skipulagsáætlana, einkum með sveitarfélögum en einnig ýmis önnur meðhöndlun landupplýsinga. 
Landupplýsingar í skipulagi lýsa stjórnvaldsákvörðunum sveitarfélaga og landfræðilegri afmörkun 
slíkra ákvarðana, oft með beinni skírskotun í aðrar landupplýsingar sem máli skipta. Þessar aðrar 
landupplýsingar geta verið t.d. staðhættir í landslagi eða náttúrufari, ákvarðanir annarra stjórnvalda 
eins og t.d. afmörkun friðlýstra svæða eða lega innviða og mannvirkja eins og t.d. vega og 
háspennulína.

Eins og fram kemur í greinargerðinni hefur Alta kynnt sér hvernig meðhöndlun landupplýsinga í 
þessum tilgangi er háttað í nágrannalöndunum. Þar hafa stjórnvöld komist að sömu niðurstöðu og í 
frumvarpinu felst, þ.e. að mikilvæg forsenda þess að nýta megi á markvissan hátt innan 
stjórnsýslunnar öll þessi gögn úr ólíkum áttum, sé sú að þau séu byggð á sama 
landupplýsingagrunni. Í slíkum grunni er t.d. lýst fyrirbæri á yfirborði jarðar og staðsetning þess 
gefin upp með hniti. Kalla mætti hnitið landfræðilega kennitölu fyrirbærisins líkt og einstaklingar 
hafa kennitölu til að greina þá hvern frá öðrum. Með þessa samlíkingu í huga mætti spyrja sig hvort 
æskilegt væri að nokkrir einkaaðilar á frjálsum markaði byðu stjórnvöldum kennitölukerfi fyrir 
einstaklinga og að stofnanir og sveitarfélög væru í viðskiptum við ólíka aðila á þeim markaði. Svarið 
er nokkuð augljóslega neikvætt. Kennitölukerfið þjónar stjórnsýslunni allri og er mikilvæg forsenda 
samræmis og skilvirkni. Sama mun eiga við um sameiginlegan landupplýsingagrunn 
stjórnsýslunnar, sem frumvarpið kveður á um. Sá grunnur þarf að hafa þá nákvæmni sem 
stjórnsýslan þarfnast en vel kann að vera að aðrir aðilar, t.d. þeir sem standa í verklegum 
framkvæmdum, þurfi enn nákvæmari gögn. Hafa ber í huga að þótt eitthvað kunni að vanta upp á 
nákvæmni er samræmingin ein nokkurs virði, sem felst í því að allar stofnanir stjórnsýslunnar noti 
sama hnitið fyrir sama fyrirbærið. Þarna gæti verið um að ræða kennileiti sem ræður útmörkum 
landareignar, sem er við sveitarfélagamörk og því einnig á mörkum landnotkunarreita í skipulagi.
Öll þessi þrenn mörk þurfa þá að ríma saman, jafnvel þótt einhver skekkja kunni að vera í hnitinu. 
Væru þessi þrenn mörk byggð á landupplýsingagrunnum frá þremur ólíkum aðilum á einkamarkaði 
væri slíkt samræmi undir hælinn lagt. Sameiginlegur landupplýsingagrunnur stjórnsýslunnar er því 
mikilvægur fyrir samræmingu og nákvæmni hans þarf þarf að vera næg til að stofnanir geti uppfyllt 
lögboðnar skyldur, hvorki meiri né minni.

Einkaaðilar gegna mikilvægu hlutverki í að afla gagna fyrir þennan sameiginlega grunn. Þeim 
fyrirtækjum fjölgar sífellt, bæði innlendum og erlendum, sem geta boðið landupplýsingar sem 
nýtast í grunninn. Gera má ráð fyrir að innlend fyrirtæki hafi þar nokkurt forskot en á móti kemur 
að sífellt bætast við gervitungl á vegum erlendra einkafyrirtækja sem geta myndað yfirborð jarðar 
með mikill nákvæmni. Vinna má landhæðargögn út frá slíkum myndum eða með öðrum skilvirkum

aðferðum.

Mikilvægt er að gera skýran greinarmun á landupplýsingagrunni fyrir þarfir stjórnsýslunnar annars 
vegar og kortagerð hins vegar. Kort eru margvíslegar birtingarmyndir landupplýsinga, sérsniðnar að 
þörfum tiltekinna notenda, t.d. ferðakort fyrir almenna ferðamenn. Slík kort geta einkaaðilar útbúið 
og ríkið þarf ekki að sinna því. Sumir einkaaðilar sem stunda kortagerð geta nýtt sér 
landupplýsingagrunn stjórnsýslunnar til að byggja sín kort á og bæta þá hugsanlega við þau gögn 
eigin upplýsingum til að gera kortin ganglegri fyrir tiltekna notendur. Önnur kortagerð einkaaðila 
kann að krefjast grunngagna með aðra eiginleika og þá þarf að útvega þau með öðrum hætti en 
það er þá óviðkomandi því sem ríkið gerir vegna þarfa stjórnsýslunnar.

Alta ehf á enga viðskiptahagsmuni af því að frumvarpið nái fram að ganga enda er fyrirtækið ekki 
meðal þeirra sem selja landupplýsingar eða afla slíkra upplýsinga sem nota mætti í 
landupplýsingagrunn. Alta gengur það eitt til að gera megi landupplýsingagögn vegna 
skipulagsáætlana sem vönduðust, með sem minnstum tilkostnaði.

Að lokum vill Alta sérstaklega fagna því að gögn Landmælinga Íslands séu nú fáanleg 
endurgjaldslaust. Hér á landi, eins og í öðrum löndum þar sem stefna um gjaldfrelsi opinberra 
gagna hefur verið innleidd, hefur hún reynst orkuríkt eldsneyti nýsköpunar og þróunar.

